
Zhvillimi Rajonal në Shqipëri - sfida e zhvillimit 
apo e integrimit?119

iris kuqi
Dritan ShutinA

1. Përmbledhje

“Asnjë bashkësi, përfshirë edhe Komunitetin Europian, nuk mund 
të jetë e qëndrueshme, nëse standardi i jetesës së njerëzve që e 
përbëjnë atë nuk përshkruhet si “barazi mes individëve”, si dhe 
nëse ekziston edhe dyshimi më i vogël mbi gatishmërinë e shteteve 
anëtare të kësaj bashkësie për të ndihmuar homologët” (EU, 2004, 
p. Regional Policy). Në fakt, Politika Europiane e Kohezionit ka për 
qëllim kryesor pikërisht promovimin e një zhvillimi të përgjithshëm 
harmonik, nëpërmjet forcimit të kohezionit ekonomik, social dhe 
territorial. Në zemër të kësaj politike të rëndësishme të BE-së është 
qasja për t`i sjellë të gjitha rajonet e komunitetit në një bazë uniforme. 

119 Për përgatitjen e këtij dokumenti politikash janë konsultuar një seri dokumentesh: 
Strategjia Kombëtare për Zhvillim dhe integrim, Strategjia ndërsektoriale për Zhvillim 
Rajonal, Draft Ligji për Zhvillim Rajonal, Politikat Europiane Rajonale dhe të Kohezionit, 
literaturë mbi Politikën e Kohezionit të BE-së, Rregullore të ndryshme te KE-së, Studime 
mbi Kapacitetet institucionale në Kroaci, Vlerësime mbi Pabarazite Rajonale në Bullgari 
dhe implikime te ndryshme politike, Studime të OECD-së mbi Pabarazitë mes Rajoneve, 
Strategjia 2020 e BE-së. Kontribute shumë të vlefshme që reflektohen në këtë dokument vijnë 
nga raporte dhe studime të ndryshme të prodhuara nga ekspertë profesionalë e me eksperiencë 
të gjerë në fushën e Zhvillimit Rajonal, në kuadrin e aktivitetetit të Projektit “Mbështetje 
e Integruar për Decentralizim”,  i cili punon për Zhvillimin Rajonal. Ky projekt është 
bashkëfinancuar nga Komisioni Europian dhe UNDP në Shqipëri dhe zbatohet nga UNDP 
Shqipëri në partneritet me Qeverinë Shqiptare.

E gjithë kjo nis nga të ofruarit e mjeteve të duhura për rajonet që 
vuajnë nga mungesa e ekuilibrave rajonale, për t`i vendousr ato në 
një pozicion konkurrence më të barabartë. 

Shqipëria, si  një rajon i Europës,  bëhet automatikisht pjesë e këtij 
vizioni të përbashkët. Duke qenë se Politika Europiane e Kohezionit 
e shikon Zhvillimin Rajonal si proces mjaft të rëndësishëm për 
arritjen e objektivave të saj, atëherë  natyrshëm lind pyetja se ku 
është Shqipëria në raport me  një proces të tillë. Çfarë ka ndërtuar 
ajo deri më tani për të adresuar ZHR? Cila është perspektiva 
nëpërmjet së cilës vendi e ka parë ZHR, perspektivë kjo, e cila bëhet 
mjaft e rëndësishme nëse konsiderojmë faktin se procese të tjera 
paralele po ndodhin në kontekstin e integrimit në BE. 

Aktualisht Shqipëria gjendet para disa opsioneve, mes të cilave 
duhet të zgjedhë duke qenë se nuk ka shumë kohë në dispozicion. 
Nga njëra anë,  ajo është pranë dhe në përpjekje për marrjen 
e statusit të vendit kandidat në BE, e rrjedhimisht bëhet objekt i 
fondeve të ndryshme  financiare që vijnë nga Komuniteti. Këto 
fonde  do të mbështesin përpjekjet e vendit për t`u bërë një rajon sa 
me konkurrues i BE-së. Një nga fondet  drejtpërdrejt të lidhura me 
çështje të ZHR, është ai i IPA III (instrumenti i ZHR), pararendës i 
fondeve strukturore. Nga ana tjetër, Shqipëria ka dhe një ZHR të 
brendshëm për të trajtuar, si dhe rajone, të cilat kërkon t`i sjellë në 
një bazë uniforme zhvillimi, ashtu siç BE vepron me institucionet 
e  saj.

Pas një analize të sistemit të brendshëm (strategji, ligj, struktura, 
instrumente financiare) të ZHR që ka ngritur deri më sot qeveria 
shqiptare për ta adresuar këtë çështje, del se ky sistem ka 
mospërputhje të theksuara me kërkesat europiane për ZHR dhe kjo 
mund të komprometojë në të ardhmen “aksesin” në fondet që janë 
për t`u thithur nga BE. Ky komprometim mund të shkojë më tej në 
rrezikimin e integrimit në BE. qeveria shqiptare ka hyrë në rrugën 
e zgjedhjes së mënyrës se si do të adresojë ZHR të brendshëm, 
duke respektuar kërkesat që shtrohen nga politika europiane 

e kohezionit, e zhvillimit rajonal dhe e integrimi në BE. Sfidat e 
opsioneve të diskutuara janë të shumta dhe një analizë e detajuar 
e gjendjes ekzistuese të zhvillimit në nivel rajonal, institucional, 
si dhe e kostove dhe e përfitimeve të çdo opsioni, hedh dritë mbi 
opsionin më të volitshëm: konvergjencën.

2.   Konteksti i Zhvillimit Rajonal në Shqipëri

2.1 Praktika dhe instrumente për Zhvillimin Rajonal gjatë 
viteve 2007 - 2010

Përpjekjet konkrete ne fushën e Zhvillimit Rajonal në Shqipëri, e 
kanë fillesën e tyre në vitin 2007, pikërisht atëherë kur Ministria e 
Ekonomisë, në një proces konsultimi të vazhdueshëm me aktorët 
e interesit, hartoi Strategjinë Ndërsektoriale për Zhvillim Rajonal. 
qëllimi i këtij dokumenti strategjik është sigurimi i një qasjeje të 
koordinuar për një zhvillim të qëndrueshëm social-ekonomik të të gjitha 
rajoneve të vendit, dhe krijimi i lidhjeve midis institucioneve të çdo niveli 
të qeverisjes dhe grupeve të interesit, për një zhvillim të qëndrueshëm 
dhe për zvogëlimin e pabarazive social-ekonomike. Për të përmbushur 
një objektiv të tillë, SNZHR propozon hartimin e 2 programeve 
investimi, konkretisht: Programi Kombëtar për Zhvillimin e 
qarqeve dhe Programi i Zhvillimit të Zonave të Pafavorizuara. 
Në nivel institutcional, SNZHR propozon ngritjen e një Agjencie 
Kombëtare për Zhvillimin Rajonal bashkë me 12 AZHR, një për 
secilin qark, ngritjen e 12 Këshillave të Partneritetit të qarkut, si 
dhe Këshillin e Partneritetit Kombëtar për Zhvillimin Rajonal. 
Gjithashtu, SNZHR propozon hartimin e 12 Strategjive të Zhvillimit 
në nivel qarku120, dhe më në fund një ligj për zhvillimin rajonal dhe 
aktet nënligjore në zbatim të tij. 

Nëse i referohemi ambicies së kësaj strategjie dhe strukturave që 
ajo planifikon të ngrejë, vihet re një mungesë e theksuar simetrie 

120 Sipas SnZhR, çdo qark do të ketë strategjinë përkatëse për zhvillim rajonal në nivel 
qarku. 

ndërmjet Politikës Europiane të ZHR dhe asaj që perceptojnë dhe 
reflektojnë në dokumentet e tyre strategjike autoritetet shqiptare 
mbi të njëjtin koncept (McClements, 2010). që nga viti 2007, kur 
ajo është formuluar, SNZHR nuk është vënë në zbatim. Pas 
miratimit të strategjisë, në Gusht të vitit 2008, draftohet ligji për 
Zhvillim Rajonal, i cili deri më tani nuk i është dërguar as Këshillit 
të Ministrave dhe as Parlamentit për miratim. Aktualisht, i vetmi 
instrument, i cili adreson praktikisht dhe pjesërisht disa nga çështjet 
e ZHR, është një instrument financiar i quajtur Fondi i Zhvillimit 
të Rajoneve. Ky fond, nuk është gjë tjetër veçse një rikonceptim 
i granteve konkurruese të zbatuara gjatë viteve 2006-2008, me 
qëllim shpërndarjen e fondeve qendrore për investime kapitale 
tek njësitë e qeverisjes vendore, mbi baza konkurruese. FZHR 
ka filluar të zbatohet ne vitin 2010 dhe institucioni përgjegjës për 
koordinimin e tij është DEBASKoN. qëllimi kryesor i fondit është 
të nxisë zhvillimin në nivel njësie të qeverisjes vendore, që mund 
të jetë komunë, bashki ose qark. Fondi synon ta arrijë këtë objektiv 
nëpërmjet harmonizimit të politikave buxhetore kombëtare dhe 
atyre lokale.

Instrumentet e përmendura më sipër janë ato që ka aktualisht 
Shqipëria për të adresuar politikat e Zhvillimit Rajonal. Gjithsesi, 
ato duhen rishikuar dhe rivlerësuar duke qenë se sfida është e 
dyfishtë: 1) edhe nëse instrumentet e mësipërme përdoren vetëm për 
nevoja të brendshme të zhvillimit rajonal në Shqipëri, ato mbeten 
për t`u korrigjuar në shumë aspekte në mënyrë që të adresojnë me 
efiçiencë nevojat dhe realitetin dinamik; 2) nuk duhet të harrojmë 
se në kuadër të zhvillimit rajonal ekzistojnë disa politika euorpiane, 
të cilave duhet t`u referohemi për të kontribuar në procesin e 
pakthyeshëm të integrimit në BE. Pra, instrumentet për zhvillim 
rajonal në Shqipëri duhet të adresojnë nevojat e brendshme dhe të 
reflektojnë kërkesat e BE. Në këtë kontekst, që nga viti 2009, qeveria 
shqiptare po asistohet në hartimin e një kuadri politik për ZHR nga 
një projekt i bashkëfinancuar nga Komisioni Europian dhe UNDP 
në Shqipëri. Ky projekt po zbatohet nga UNDP. qëllimi i projektit 

të njohur si “Integrated Support for Decentralization (ISD)”121 është 
pikërisht mbështetja e qeverisë në përpjekjet për zhvillim rajonal 
dhe përvijimi i instrumenteve kombëtare në përputhje me kërkesat 
e Komunitetit122. Në kuadër edhe të mbështetjes nga ky projekt, 
qeveria shqiptare, përveç rishikimit të kornizës politike, strategjike, 
ligjore dhe praktike për zhvillimin rajonal, si edhe përgatitjes së një 
analize të thelluar të pabarazive rajonale, po punon për ngritjen e 
strukturave dhe instrumenteve për IPA, për Kuadrin e Koherencës 
Strategjike dhe Po përkatëse, si edhe për përcaktimin e NUTS 2 për 
Shqipërinë.

Në raport me BE-në, përpjekjet shumëplanëshe të vendit për 
integrimin në Komunitet ecin paralelisht. Në vitin 2009, qeveria 
Shqiptare aplikoi për statusin e vendit kandidat në BE. Ndonëse 
në vitin 2010, Shqipëria mori përgjigje negative për statusin, një 
moment i dytë vlerësimi do të jetë viti 2011. që nga momenti 
i marrjes së këtij statusi Shqipëria përfiton fonde nga të gjitha 
komponentët e Instrumenteve të Asistencës së Paraaderimit 
(IPA). Deri më tani, vendi ka përfituar nga Komponenti I-rë i IPAs 
(Ndërtim Institucional) dhe Komponenti II-të i saj (Bashkëpunimi 
Ndërkufitar). Menjëherë pas marrjes së statusit përfitohet nga tre 
komponentët e tjerë, III, IV dhe V, respektivisht, Zhvillim Rajonal, 
Zhvillim Burimesh Njerëzore dhe Zhvillim Rural. 

Të pestë komponentët e IPAs, janë pararendësit e Fondit të 
ardhshëm Europian të Zhvillimit (ERDF), Fondit Social Europian  
(ESF) dhe Fondit te Kohezionit (CF). Këto fonde janë pjesë e 
fondeve Strukturore dhe fondeve të Kohezionit të BE-së, shumë 
të rëndësishme për arritjen e një objektivi kyç të Komunitetit, që 
është ai i kohezionit ekonomik dhe social midis rajoneve dhe grupeve 
sociale në BE. Sigurisht, nëse i referohemi një objektivi të tillë, i gjthë 
diskutimi mbi hartimin e një kornize politike për ZHR në vend merr 
një rëndësi të veçantë. Duke qëndruar gjithmonë brenda kornizave 
të ZHR, do duhet një fokus i kujdesshëm në komponentin e tretë të 

121 Mbështetje e integruar për Decentralizimin.
122 Komuniteti Europian.

IPAs (i quajtur ndryshe Zhvillim Rajonal) dhe sfidave që ngrihen 
përpara. Për të qenë në gjendje ta absorbojmë këtë fond duhet të 
respektohen kushte të caktuara. Kriteri kryesor, i nevojshëm për 
përdorimin e fondeve IPA III dhe IV është akreditimi i strukturës 
IPA123 që do të operojë brenda administratës kombëtare; një sistem 
ky që funksionon i decentralizuar nga Brukseli. Kjo strukturë 
është ngritur tashmë në vend dhe në mënyrë që të akreditohet 
duhet që elementi më i dobët brenda sistemit të plotësojë kërkesat. 
Koordinatori Kombëtar i IPAs është Ministri i Integrimit, ndërsa 
Koordinatori Startegjik për dy komponentët IPA3 dhe 4 është 
zëvendës Ministri i Integrimit. Ky i fundit është përgjëjgjës për 
koordinimin ndërmjet dy Strukturave operuese për secilin nga 
komponentët IPA III dhe IPA IV. Në shtator të 2010, qeveria 
shqiptare  konsultoi pëprapa një publiku të gjerë aktorësh interesi 
Kuadrin e Koherencës Strategjike, e cila nuk është gjë tjetër 
veçse një analizë dhe vlerësim strategjik mbi përmbajtjen e dy 
programeve operacionale IPA III dhe IV. Diskutimi për KKS kishte 
në fokus veçanërisht objektivat që duhet të ndiqen në ZHR dhe për 
zhvillimin e burimeve njerëzore, si edhe llojet kryesore të masave 
që duhet të ndërmerren dhe përputhja e tyre me kërkesat e BE-së. 
I gjithë qëllimi është që të finalizohet faza e parë e programimit të 
KKS dhe Po-ve përkatëse brenda vitit 2010, në mënnyrë që në 2011 
t`i hapet rrugë negociatave me KE-në.

Duke qenë se për momentin Shqipëria nuk ka kapacitete të 
mjaftueshme për programim, manaxhim dhe zbatim në nivele të 
ndryshme, manaxhimi dhe vënia në zbatim e Po IPA III do të bëhet 
në nivel qendror, të paktën në periudhën e parë të programimit. 
Kjo nuk do të thotë që projektet apo investimet e mbuluara nga 
IPA III do të ekzekutohen në në njëjtin nivel. Përkundrazi, njësitë 
e qeverisjes vendore të të dyja niveleve, universitetet dhe ojF-të124, 
në parim mund të aksesojnë fondet IPA për investimet e tyre në 
fushat e përshtatshme që dhe vetë IPA financon.
123 neni 21 i rregullores se KE, nr.718/2007, mbi hartimin e strukturave dhe atoriteteve 
për menaxhimin e IPAs.
124 të gjitha në varësi të kapaciteteve investuese.

Fillimisht, alokimet financiare të IPA III do të jenë të kufizuara në 
një vlerë të përafërt me 20-30 milionë Euro (ISD, 2009-2012) çdo 
vit për periudhën 2011-2013, dhe sipas rregullores së BE-së, do të 
mbështesin investime strategjike në fushën e transportit, mjedisit 
dhe të konkurrencës rajonale. Këto fonde do të rriten gradualisht 
me kalimin e kohës ndërsa vendi akumulon përvojë dhe ndërton 
kapacitete për t`i manaxhuar këto fonde. Një tjetër kusht tepër i 
rëndësishëm në kuadrin e IPAs është nevoja për bashkëfinancim 
nga vendi përfitues në masën 15% të shumës totale të investimit, 
çka përbën një tjetër sfidë, në këtë rast financiare, për vendin.

2.2 Analiza e Pabarazive Rajonale në Shqipëri

 Duke qene se IPA3 është pararendësi i FEZHR, një nga fondet 
nëpërmjet të cilave BE synon të arrijë një kohezion social dhe 
ekonomik midis rajoneve që e përbëjnë atë, dhe nga ana tjetër,  
Shqipëria realisht është një rajon i vetëm në raport me BE-në, 
është mjaft e qartë që fokusi fillestar i IPA III do jetë reduktimi i 
ndryshimit midis PBB-së në Shqipëri dhe PBB të BE 27125. Megjithatë, 
këtu duhet bërë kujdes, sepse sikurse eksperienca në vende të tjera 
(duke përfshirë dhe vendet e fundit anëtare) ka treguar, një rritje 
kombëtare e PBB “shlyhet” me një rritje në pabarazitë e brendshme 
rajonale, veçanërisht ato ekonomike (ISD, 2009-2012). 

Nga ana tjetër, për të adresuar zhvillimin rajonal për qëllime të 
brendshme, qeveria shqiptare duhet të krijojë një njohje shumë 
të mirë të ndryshimeve social-ekonomike midis rajoneve126 në 
Shqipëri, në mënyrë që të jetë në gjendje të zgjedhë insturmentet 
e duhura politike dhe financiare për të adresuar problemet e 
rajoneve në vështirësi dhe në të njëjtën kohë të promovojë rajonet 
125 27 Shtetet që janë bërë anëtëare të BE-së  deri në vitin 2007.
126 Për qëllime të kësaj analize, rajoni nuk ka një përkufizim përfundimtar zyrtar. Quhen 
rajone territoret administrative që janë konsideruar si subjekt i analizës. në rastin e 
Shqipërisë, analiza e pabarazive rajonale ka prekur qarqet, bashkite dhe komunat dhe madje 
edhe të gjithë  vendin në raport me vendet anëtare të BE-së, dhe nuk duhet të ngatërrohet me 
konceptin e ndarjes së mundshme rajonale të Shqipërisë.

e zhvilluara. Për të krijuar këtë njohje shërben analiza e thelluar 
e pabarazive rajonale. Pyetja lind se çfarë do të konsiderohen 
rajone në Shqipëri për realizimin e një analize të tillë, cila do të 
jetë metodologjia e realizimit të kësaj analize dhe cilat do të jenë 
objektivat e prekshme që duhet të prekë kjo analizë. 

Në këtë kontekst, projekti ISD, përmes të cilit KE dhe UNDP 
po mbështetin qeverinë shqiptare në punën e saj për zhvillimin 
rajonal, ka hartuar gjatë periudhës 2009-2010 një studim të 
thelluar të pabarazive rajonale në Shqipëri. qëllimi i analizës 
së pabarazive përcaktohet mbi tri boshtet tipike të ZHR që janë 
ekonomia, shoqëria dhe mjedisi/territori. Më konkretisht, janë 
analizuar pesë akse kryesore: ekonomia, demografia dhe zhvillimi 
hapësinor, kohezioni social, zhvillimi i qëndrueshëm dhe aksesi në 
infrastrukture, dhe në fund financat vendore. Tregues të ndryshëm 
janë përzgjedhur, përpunuar dhe analizuar për çdo dimension për 
periudhën 2001-2009127. Analizat dhe krahasimet janë bërë në nivel 
qarku për shumicën e të dhënave, dhe për të dhënat e financave 
vendore dhe pabarazitë gjeografike janë bërë në nivel bashkie dhe 
komune. Gjithashtu për disa nga treguesit më kryesorë, krahasime 
janë bërë  edhe midis Shqipërisë dhe vendeve të BE-se apo vendeve 
të tjera të rajonit Ballkanik. Për sa i përket hendekut të zhvillimit 
në raport me BE dhe vende të tjera, janë  vënë re pabarazi si më 
poshtë:

•	 Në nivelin e zhvillimit ekonomik, PBB është shumë i ulët 
për frymë në krahasim me vendet e BE-së apo vende të tjera 
kandidate ose kandidate potenciale në BE. PBB në Shqipëri 
është në masën 10% të PBB-së së BE 27. 

•	 Punësim shumë i lartë në bujqësi (mbi 45% e popullsisë së 
vendit)128, urbanizim i ulët, nivel i lartë papunësie i kombinuar 

127 Përzgjedhja e kësaj periudhe, e cila mbulon dekadën e dytë të tranzicionit në Shqipëri, 
është bërë për faktin se është një periudhe konsolidimi të zhvillimit, që mund të merret për 
bazë për tendencat e së ardhmes, dhe që përmban të dhëna zyrtare në seri për pjesën më të 
madhe të treguesve të zgjedhur për studim.
128 Shqipëria zë vendin e parë në raport me BE 27 apo vende të tjera të rajonit, për numrin 
më të madh të popullsisë punësuar në sektorin bujqësor.

dhe me migrim të lartë brenda dhe jashtë vendit, çka çon drejt 
transferimit hapësinor të problemeve sociale dhe ekonomike. 

Brenda vendit ka ndryshim shumë të lartë ndërmjet polit më të 
zhvilluar, Tirana dhe Durrësi, dhe rajoneve më pak të zhvilluara 
që janë Dibra dhe Kukësi. Migrimi mbetet një problem kritik, i cili 
sjell presione të larta infrastrukturore dhe në shërbime për zonat më 
tërheqëse, dhe reduktim të popullsisë dhe inefiçienca për ato më pak 
tërheqëse. Nëse i referohemi të dhënave të financave vendore dhe 
indikatorëve të varfërisë, vihet re një ndryshim akoma më i mprehtë  
në nivel lokal. Në bazë të një metodologjie të qëndrueshme për 
matjen e pabarazive rajonale, në studim është përdorur një indeks 
i përbërë i ZHR, i cili reflekton nivelin e zhvillimit të përgjithshëm 
social ekonomik të vendit mbi bazën e një PBB-je  për frymë të 
përafruar129 për çdo qark dhe tregues të tjerë shtesë. Tipologjia e 
rajoneve që rrjedh nga një indeks i tillë është si më poshtë: 

•	 qarqet më pak të zhvilluara janë Dibra, Kukësi dhe Berati me 
indeks ZHR 75.

•	 Tirana ka indeksin më të lartë në vend (151) dhe konsiderohet 
rrjedhimisht dhe si qarku më i zhvilluar.

•	 Të gjitha qarqet e tjera me indeks midis 75 dhe 125 klasifikohen 
si qarqe me një nivel mesatar zhvillimi, të cilat gjithsesi dallojnë 
nga njëri-tjetri në shumë karakteristika.

Sidoqoftë, studimi tregon se pabarazitë ndërmjet qarqeve në 
Shqipëri nuk janë aq të mëdha krahasuar me pabarazitë që ekzistojë 
midis rajoneve të BE-së, ndërkohë që pamja ndryshon nëse hedhim 
vështrimin në nivel bashkie dhe komune. Të dhënat e financave 
lokale dhe korrelacionet e ndryshme midis tyre dëshmojnë pabarazi 
shumë më të theksuara. Për shembull, koeficienti i variacionit të të 
ardhurave të veta në NjqV është 1,36, pra 2,5 herë më i madh se në 
nivel qarku (ISD, 2009-2012). 

129 në studim PBB për çdo qark është përllogaritur me përafërsi,  duke ju referuar të 
dhënave të konsumit. Duke qenë  se një përafrim i tillë  nuk është shumë i saktë, të dhënat 
do të rillogariten  në momentin që INSTAT-i  do të jetë në gjendje të gjenerojë PBB-në në 
nivel qarku.

Implikimet e rëndësishme politike që rrjedhin nga një analizë  e tillë 
e detajuar e pabarazive rajonale janë të shumta.

•	 Duke parë se diferencat në nivel lokal janë shumë më të larta 
krahasuar me nivelin e qarkut, kjo bën të nevojshme adresimin 
e tyre nëpërmjet programeve të veçanta të zhvillimit lokal. 

•	 Veçanërisht vendeve me performancë ekonomike më të ulët 
dhe probleme të mprehta sociale, duhet t`u ofrohet asistencë 
zhvillimi, madje dhe stimuj të tipave e niveleve të ndryshëm;

•	 Politika e ZHR duhet t`i japë përparësi zhvillimit të 
infrastrukturës, e cila rrit konkurrencën e rajoneve, ndërkohë që 
problemet e tjera, si zhvillimi rural apo përfshirja sociale, duhet 
të adresohen nëpërmjet ndërhyrjeve të tjera më specifike.

Studimi i pabarazive rajonale na qartëson më tepër mbi arsyet 
se pse është e paevitueshme që parimet e politikës së Kohezionit 
të BE-së do të duhet të reflektohen edhe në politikën për ZHR të 
vendit, pa harruar që një politikë e tillë duhet të jetë gjithmonë 
koherente në raport me objektivat kombëtarë strategjikë. Një 
studim i tillë na ndihmon të kuptojmë që duhet zbatuar një qasje 
e diferencuar zhvillimi ndaj problemeve të një territori, duke iu 
përshtatur nevojave specifike të tij. Gjithashtu, një studim i tillë 
na vë në dukje që edhe instrumentet financiare që do të përdoren 
duhet të ndihmojnë në përmbushjen e objektivave të ZHR. Për të 
lehtësuar formulimin e një kornize politike për ZHR, dhe për ta 
bërë sa me efektive një politikë të tillë, shumë procese duhet të ecin 
paralelisht, dhe të gjitha instrumentet duhet të koordinohen mes 
tyre130. 

130 hartat në vijim janë përgatitur në kuadër të projektit “Mbështetje e integruar për 
Decentralizimin”, EC/unDP.

2.3 Korniza europiane e Zhvillimit Rajonal 

Dy janë objektivat kyç mbi të cilat qëndron Politika Europiane e 
Kohezionit sipas Barcas, 2009: efiçienca dhe barazia. Efiçienca 
nënkupton përdorimin e plotë të të gjithë potencialit për zhvillim 
të çdo vendi apo rajoni. Barazia  ka të bëjë me sigurimin e shanseve 
të barabarta për individët, pavarësisht vendit ku ata jetojnë. Në 
veçanti, Komuniteti synon reduktimin e pabarazive ndërmjet 
niveleve të zhvillimit të rajoneve të ndryshme dhe zhdukjen 
e prapambetjes së rajoneve më pak të favorizuara. Në parim, 
vëmendje e veçantë do të duhej t`i kushtohej zonave rurale, zonave 
të prekura nga tranzicioni industrial dhe degradimi, zonave me 
handikape të rënda dhe të përhershme, natyrore apo demografike, 
zonave ishullore apo periferike, dhe atyre ndërkufitare e malore.

Pati një ndryshim në qasjen e Politikës Europiane të Kohezionit 
pikërisht në vitin 2004131, atëherë kur zgjerimi më i madh i BE-së 
rriti shumë pabarazitë në nivelet e zhvillimit midis vendeve apo 
rajoneve, sidomos e matur kjo përmes PBB për frymë. Kjo është 
arsyeja se pse fokusi  i politikës u drejtua tek vendet më të varfëra 
dhe më pak të favorizuara. I gjithë ky plan veprimi lidhet ngushtë 
me atë çka koncepti i ZHR-së përfaqëson. Ai është një process tejet 
i rëndësishëm në arritjen e objektivave të Komunitetit. ZHR-së  në 
vetvete është një koncept ekonomik dhe jopolitik apo administrativ. 
Përkufizimi i tij mbeshtetet në teoritë e integrimit të tregut dhe 
zhvillimit ekonomik. 

Përsëri sipas Barcas, ka një sërë arsyesh pse disa zona, edhe pse 
kërkojnë vazhdimisht të gjenerojnë avantazhe, në pjesën më 
të madhe të rasteve përballen me një mungesë të madhe të tyre 
dhe shpesh përfundojnë në prapambetje të thellë. Dy janë arsyet 
kryesor që e shpjegojnë një fenomen të tillë: kushtet gjeografike dhe 

131 Zgjerimi i BE në vitin 2004 mbetet i vetmi dhe më i madhi që nga ajo kohë për nga 
madhësia territoriale, numri shteteve të përfshira dhe popullsia. Megjithatë nuk mund të 
thuhet e njëjta gjë për PBB-në (pasurinë). Dhjetë vendet që iu bashkuan BE në  vitin 2004 
ishin: Qipro, Reppublika Çeke, Estonia, hungaria, Letonia, Lituania, Malta, Polonia, 
Sllovakia dhe Sllovenia.

mungesa e aksesit. E pra, në situata të tilla, qeveritë e çdo lloji i 
justifikojnë ndërhyrjet publike në zona të tilla me qëllim sigurimin 
e kushteve të përshtatshme për zhvillim. Për këtë arsye, masat 
barazuese që filluan të përdoreshin, synonin arritjen e një niveli 
të caktuar zhvillimi dhe qasja territoriale u orientua tek specifikat 
e vendit duke njohur tipologjitë e ndryshme të rajonit. Kjo qasje 
konsideron me kujdes rajonet që janë  pole të vërteta zhvillimi, 
zonat e lidhura ngushtë me njëra- tjetrën dhe ato periferike. 
Përhapja e zhvillimit bëhet nëpërmjet përmirësimit të faktorëve 
strategjikë të konkurrencës dhe masave ndërsektoriale në territoret 
e zgjedhura. Është e rëndësishme të ritheksohet se masa të tilla, 
të shpjeguara ne politikën rajonale dhe atë të kohezionit, nuk 
përfaqësojnë kurrsesi një «fond ekualizimi»132 që shtetet mund ta 
përdorin si të dëshirojnë. qëllimi i fondit nuk është rishpërndarja 
financiare ndërmjet shteteve, por zhvillimi, për të rritur efiçiencën, 
konkurrencën dhe reduktimin e prapambetjes sociale në zona  të 
caktuara.

Meqenëse, rezultatet deri më tani kanë qenë të varfra133 dhe me 
qëllimin e arritjes së një konvergjence të përgjithshme, politika 
rajonale kalon nëpërmjet një procesi të vazhdueshëm përshtatjeje. 
Ajo zhvendoset nga një qasje “lart-poshtë” dhe një grupi masash 
për uljen e pabarazive rajonale, drejt një grupi shumë më të gjerë 
politikash të hartuara për të rritur konkurrueshmërinë rajonale. 
Politikat rajonale gjithashtu, përdorin shpesh mekanizma të 
zhvilluara koordinimi midis qeverisjes qendrore dhe niveleve 
më poshtë. Ato mobilizojnë njohuritë e aktorëve të niveleve të 
ndryshme, fondet dhe kapacitetet, në mënyrë që të sigurojnë 
transparencë dhe koherencë. 

Politikat e zhvillimit rajonal dhe territorial mëtojnë të maksimalizojnë 
ndikimin e investimeve nëpërmjet hartimit të strategjive që 

132 Fond barazie.
133 Diferencat ndërmjet rajoneve të BE-së mbeten akoma të larta. Psh, në  vitin 2007, PBB 
për frymë e rajoneve më të zhvilluara (83.200 Euro)  ishte 13 herë më e lartë krahasuar me 
atë të rajoneve më pak të zhvilluara (6.400 Euro për frymë).

përfshijnë brenda tyre projektet e investimit. Edhe nëse qeveritë 
duan të stimulojnë aktivitetin ekonomik nëpërmjet zhvillimit të 
infrastrukturës, çuarja përpara e projekteve të investimit mund 
të jetë e vështirë pa një hartë të qartë të rrugës se ku po shkohet, 
apo pa konsultuar prioritetet, nevojat dhe interesat e ndryshme të 
grupeve të interesit. janë strategjitë e ZHR që normalisht projektojnë 
një vizion të mirëorientuar. Parimet dhe metodat e Politikës së 
Kohezionit kanë influencuar në hartimin dhe/ose zbatimin e 
politikave të ZHR, në pothuajse secilin nga vendet anëtare të BE-së. 
Në veçanti, këto parime kanë kontribuar në pasurimin e axhendës 
së ZHR (përtej mbështetjes ndaj biznesit apo infrastrukturës, drejt 
një fokusi më të përqendruar në objektivat e përcaktuar të BE-
së). Parime të tilla kanë sjellë forma të reja qeverisjeje që nxisin 
aktorët lokalë, rajonalë dhe grupet joqeveritare të aplikojnë qasje të 
caktuara mbi zhvillimin, sipas specifikave të rajoneve të ndryshme 
(McClements, 2010).

Politika Europiane e Kohezionit për periudhën 2007-2013, 
përfshin investimin më të madh të bërë nëpërmjet instrumenteve 
të kohezionit134. Ky investim, i parashikuar të ketë një vlerë prej 
€ 308 billionë (me çmimet e 2004), synon të nxisë rritjen rajonale 
dhe krijimin e vendeve të reja të punës. Madje edhe strategjia 
“Europa 2020”, e cila paraqet një projeksion 10- vjeçar të Komunitetit, 
vazhdon të shënjëstrojë objektivat e Politikës së Kohezionit, me qëllim 
realizimin e nje rritjeje të zgjuar, të qëndrueshme dhe gjithëpërfshirëse.  
Strategjia “Europa 2020” nuk prek vetëm vendet anëtare të BE por 
përkundrazi, ofron një mbështetje të konsiderueshme edhe për 
vendet kandidate dhe kandidate potenciale, dhe i ndihmon ato të 
projektojne përpjekjet e tyre për reforma. Kjo sigurisht nënkupton 
që vendet anëtare, dhe jo vetëm, duhet të përpiqen të përkthejnë 
objektivat e BE-së në objektivat e veta kombëtarë.

134 Instrumentet e Politikës Europiane të Kohezionit janë Fondet Strukturore (FEZHR dhe 
FES) dhe Fondet e Kohezionit.

3.  Politikat aktuale që mundësojnë Zhvillimin Rajonal në 
Shqipëri - zgjidhja apo problemi?

 Kritika konstruktive ndaj instrumenteve dhe politikave aktuale te 
ZHR në Shqipëri do të zhvillohet në dy kendvështrime të ndarë  
njëri nga tjetri. Së pari, do të analizohet më vete e gjthë struktura e 
ngritur në vend për të adresuar ZHR: komponentët, mënyra si ështe 
e orientuar kjo politikë dhe nëse kështu siç është tani i përmbush 
siç duhet qëllimet e saj, dhe cilat janë realisht vështirësitë që do të 
hasë në një afat më të gjatë.? Këndvështrimi tjetër është analiza e 
së njëjtës strukturë, por tashmë nën dritën e kornizës europiane të 
ZHR, kërkesave të Komunitetit, përputhjet e mospërputhjet, dhe së 
fundmi, kostot dhe përfitimet që sjell për vendin përafrimi i të dyja  
kornizave: ZHR të brendshëm dhe ZHR Europian. Ky reflektim 
kritik bazohet në analizat institucionale të realizuara nga projekti 
ISD i referuar më lart në tekst. 

Po ta nisim diskutimin nga strategjitë aktuale, SKZHI dhe SNZHR 
nuk janë të integruara me politika të tjera sektoriale, me të cilat 
ZHR është i lidhur ngushtësisht (McClements, 2010). Integrimi 
është i domosdoshëm në dy nivele: 

•	 Së pari politikat e ZHR përgjithësisht janë pjesë e programeve 
dhe politikave shumë më të gjera kombëtare dhe po aq sa duhet 
të ekzistojnë të ndara mirë nga njëra nga  tjetra, në të njëjtën 
masë duhet të ndërveprojnë në mënyrë të integruar e koherente 
midis tyre.

•	 Nga ana tjetër, të njëjtat politika të ZHR duhet të jenë shumë 
mirë të koordinuara edhe me politikat sektoriale, në mënyrë që 
prioritetet përkatëse të reflektohen në mënyrë të ndërsjellë. 

Pra, që të ngrihet një rrjet i qëndrueshëm politikash dhe strategjish, 
integrimi dhe koherenca janë faktorë suksesi. Gjithashtu objektivi i 
SNZHR, i cituar dhe më sipër, është tepër i gjerë dhe ambicioz. Në 
përgjithësi, në strategji më tepër fokus vihet në kërkesat ligjore dhe 
institucionale sesa në çështje të rëndësishme përmbajtësore lidhur 
me Zhvillimin Rajonal (McClements, 2010). Nga ana tjetër, ajo është 



370

KAPITULLI III

e mbingarkuar me struktura të reja, çka nënkupton shumë kohë në 
dispozicion dhe nevoja të larta për burime financiare dhe njerëzore.

Një instrument tjetër krahas SNZHR është dhe ligji për ZHR i 
draftuar në 2008, por akoma jo i miratuar. Ky ligj liston një sërë 
burimesh finaciare të mundshme për të financuar politikat 
kombëtare dhe rajonale të ZHR në të ardhmen. Ai e nis nga 
buxhetet kombëtare dhe lokale, asistenca e BE-së, dhe mbaron me 
organizatat ndërkombëtare. Pyetja është se si kjo përzierje burimesh 
financimi do të funksionojë realisht në praktikë, meqë një gjë e tillë 
nuk shpjegohet as në ligj dhe as në ndonjë dokument tjetër.

I vetmi mjet që realisht adreson deri diku nevojat e ZHR në vend 
por ama ka mundësi t`i adresojë edhe më mirë në të ardhmen, 
është FZHR. Ai përbëhet nga grante konkurruese për çdo sektor 
të veçantë, si arsim, shëndetësi, infastrukturë etj. Risia në këtë fond 
është mënyra e alokimit të këtyre granteve. Fondi shpërndahet 
midis qarqeve në bazë të kritereve të miratuara me VKM  nr.135, 
datë 3.2.2010, “Për përcaktimin e kritereve për ndarjen e fondit  për 
zhvillimin e rajoneve”. Mbi bazën e këtyre kritereve dhe formulës së 
llogaritur nga Ministria e Financave, percaktohet shuma që i takon 
çdo qarku. Nga ana tjetër, aplikimet për projekte bëhen nga Njësitë 
e qeverisjes Vendore dhe Universitetet. Megjithatë, formulimi i tij 
ka akoma nevojë për rishikim, duke qenë se pas këtij instrumenti 
nuk ka një politikë/strategji të qëndrueshme të zhvillimit rajonal që 
të mirëorientojë alokimin e fondeve. Disa veçori për t’u diskutuar 
të  FZHR-së  janë: 

•	 Së pari, fondi alokohet mbi bazën e një sistemi grantesh 
konkurruese, çka e bën atë më shumë të orientuar nga projektet 
sesa një mjet të vërtetë që adreson ZHR.

•	 Së dyti, këto projekte vlerësohen mbi bazën e një matrice 
që përdor tregues të ndryshëm bashkë me pikët përkatëse, 
përfshirë këtu edhe lidhjen e secilit projekt me prioritetet e 
politikave sektoriale. Kjo natyrë konkurruese e FZHR nxit një 
rrezik shumë të njohur, i hasur edhe në vende të tjera, si për 

shembull Bullgaria. Ai quhet «qarku i mbyllur i kapacitetit të 
ulët» dhe përfaqëson riskun e zhvillimit të kapaciteteve vetëm 
në një grup të kufizuar aktorësh, zakonisht ata më të zhvilluarit 
(p.sh, bashkitë e mëdha) dhe zakonisht janë këta të fundit që 
kanë sukses në marrjen e projekteve . Kështu, i dobëti rrezikohet 
të dobësohet edhe më shumë, nëse atij nuk i ofrohet mbështetje 
e veçantë. (Marinov, 2010).

•	 Së treti, ka shumë pak njohuri mbi konceptin e FZHR dhe 
mënyrës së aplikimit për fonde nga NjqV. Ky konkluzion vjen 
nga një studim i detajuar vlerësimi institucional që është bërë 
nga projekti ISD, me takime, intervista e pyetësorë. Mangësitë 
në komunikimin  e informacioneve kanë  sjellë që disa NjqV 
të aplikojnë tek FZHR me formatin e vjetër të granteve 
konkurruese.

•	 Së katërti, për  të gjitha institucionet që do të përfshihen në 
proceset e manaxhimit të këtij fondi, ka nevojë për forcim 
kapacitetesh ekzistuese dhe ngritje të kapaciteteve të reja.

Siç vihet re, në vend vërtet janë ngritur disa instrumente për të 
adresuar ZHR, por konkretisht dy prej tyre nuk janë vënë në 
zbatim deri më sot (SNZHR dhe Ligji) dhe e treta (FZHR) ka akoma 
shumë punë për të ardhur në formën e një mekanizmi të vërtetë të 
ZHR. Nëse e gjithë analiza më sipër bëhet në kontekstin e Politikës 
Europiane për Zhvillim Rajonal, sfidat për t`u përballur bëhen më 
të shumta.

Sipas SNZHR-së, rezulton se qasja e vendit është më tepër e 
fokusuar së brendshmi sesa është e integruar me konceptin 
europian të ZHR. IPA III, përveçse do të manaxhohet në nivel 
qendror, do të fokusohet si fillim në prioritete të BE-së dhe 
prioritete kombëtare, nëpërmjet investimeve shumë të mëdha 
infrastrukturore në transport, mjedis dhe konkurrencë rajonale. 
Prandaj, megjithëse IPA III emërtohet si komponenti i ZHR, 
është shumë ndryshe nga ZHR i perceptuar në SNZHR. Gjithsesi, 
gjatë gjithë kësaj kohe, aktorët rajonalë dhe lokalë do të duhet të 

pregatiten për projektet e ardhshme, meqenëse dhe financimet nga 
IPA do të rriten nga një periudhë programimi në tjetrën. Kushti 
kryesor që do të duhet të plotësohet për të përfituar nga fondet 
IPA III dhe IV është akreditimi i strukturës brenda administratës 
qendrore sipas Sistemit të Zbatimit të Decentralizuar135 të BE-së. 
Kjo strukturë IPA është e domosdoshme që të sigurojë një sistem të 
përshtatshëm shkëmbimi informacioni ndërmjet komponentëve të 
saj, të plotësojë standardet dhe të ndjekë procedurat. Po të sjellim 
ndërmend strukturat e hartuara në SNZHR, asnjëra nga to, madje 
as edhe AKZHR nuk do të mund përodren nga IPA III. 

Buxheti i IPA III do të financojë si fillim projekte shumë të mëdha 
(që normalisht duhet të kalojnë vlerën 10 milionë Euro), në fushën 
e transportit, mjedisit dhe konkurrencës rajonale. Kjo do të thotë 
që në periudhat e para të programimit, Shqipëria nuk do mund të 
adresojë pabarazitë e veta rajonale me anë të këtyre fondeve. Është e 
rëndësishme të sqarohet kjo gjë, sepse po t`i referohemi SNZHR-së, 
të krijohet përshtypja se diferencat e thella social-ekonomike midis 
pjesëve të ndryshme brenda vendit janë prioritet kryesor i BE-së 
në lidhje me zbatimin e Politikës së saj të Kohezionit (McClements, 
2010). U sqarua dhe më sipër se interesi fillimisht është trajtimi i 
pabarazive mes vendit tonë si nje rajon i vetëm i BE-së dhe rajoneve 
të tjera të Komunitetit. Më vonë, kur edhe më shumë fonde të vihen 
në dispozicion, do ketë hapësira për adresimin e pabarazive edhe 
brendapërbrenda vendit.

Në kuadrin e pregatitjeve për IPA III dhe IV e më vonë dhe për FS, 
vendi duhet të jetë shumë i qartë në qëllimin e tij për të pasur një 
politikë kombëtare zhvillimi bashkë me programet përkatëse, dhe 
në të njëjtën kohë një politikë kombëtare rajonale me programet e 
saj gjithashtu. Është shumë e rëndësishme, ashtu siç edhe BE-ja e 
kërkon, që këto dy nivele të jenë qartësisht të ndara. 

Një çështje tjetër shumë e rëndësishme është dhe bashkëfinancimi 
që shteti shqiptar është i detyruar t`i bëjë fondeve IPA, në masën 

135 Decentralized Implementation System.

15% të totalit të investimit. Kështu, lind nevoja të vlerësohet së pari 
kapaciteti bashkëfinancues i vendit dhe më pas të gjendet mënyra 
më e mirë për ta realizuar këtë.

Duke pasur parasysh se periudha kur do të mund të aksesojmë IPA 
III është e afërt, forcimi i kapaciteteve në këtë fushë të integrimit në 
BE bëhet i domosdoshëm, duke lënë shumë pak vend për ngritje 
dhe forcim kapacitetesh në fusha të tjera. Nga kjo lind një nevojë 
urgjente për të rekrutuar dhe trajnuar burimet njerëzore që do të 
punojnë brenda një sistemi të tillë, në mënyrë që  ata të bëhen të 
sigurt mbi rregulloret, procedurat dhe rrjedhën e informacionit 
në sistem. Vlerësimi Institucional i projektit ISD ofron gjetje të 
rëndësishme mbi gjendjen e kapaciteteve aktuale për ZHR në vend. 
Shpesh, të intervistuarit i perceptojnë kërkesat dhe procedurat 
e BE-së si komplekse dhe shprehin nevojën për asistencë teknike 
gjatë hartimit të projektpropozimeve.  Burimet njerëzore bashkë 
me njohuritë që ata mbartin,  janë tejet të rëndësishme për të 
dëshmuar aftësinë e thithjes së fondeve të tilla. Këtë e tregon qartë 
edhe eksperienca e një vendi si Turqia, ku që prej një viti, ndërmjet 
15 aplikimeve për projekte mjedisi në Drejtorinë përkatëse të 
Komunitetit, mesatarisht miratohen vetëm dy, meqë të tjerat 
hasin vështirësi në përmbushjen e kritereve të cilësisë së BE-së. 
Për këtë arsye është e nevojshme që në nivel qendror të forcohen 
kapacitetet në fushat e manaxhimit të programeve, meqë IPA III 
do të administrohet në të njëjtin nivel. Nga ana tjetër, duhet të 
punohet mbi kompetencat e planifikimit stategjik dhe manaxhimit 
të projekteve në nivelin e aktorëve rajonalë dhe lokalë, duke qenë 
se këta të fundit do të kenë mundësi të propozojnë projekte dhe të 
përfitojnë prej tyre, por pa u përfshirë në manaxhimin IPA-s.

Së fundmi, FZHR mund të konsiderohet të shndërrohet në një 
mekanizëm të qëndrueshëm me modelin e konvergjencës së BE-
së, e të fillohet të përdoret në mënyrë të ngjashme me asistencën 
financiare për ZHR të Komunitetit (ashtu si dhe format e tjera të 
fondeve FEZHR, FES dhe FK në të ardhmen). Ai mbetet sidoqoftë 
një fond i bazuar mbi projekte dhe nuk duket se merr në konsideratë 

faktorë strategjikë më madhorë. Gjithsesi, kjo mund të përmirësohet 
lehtësisht duke kërkuar si fillim nga çdo qark një plan të thjeshtë 
veprimi stategjik dhe në vijim të formulohet një kornizë për ZHR.

4. E ardhmja – rekomadime për Politikat e Zhvillimit 
Rajonal

Analiza e të gjithë sistemit, me anë të të cilit synohet të adresohet ZHR 
në Shqipëri, e parë në kontekstin e zhvillimeve dhe kërkesave të BE-
së, nxjerr në pah mungesën e orientimit stategjik të politikave të ZHR. 
Kjo gjendje, edhe pse në praninë e tri kufizimeve të rëndësishme në 
kohë, burime financiare dhe njerëzore, shtron përpara disa alternativa 
zgjedhjeje, të cilat janë formuluar dhe diskutuar me aktorët në kuadër 
të projektit ISD të përmendur më lart:

Alternativa e parë është ruajtja e “statukuose”. Me fjalë të tjera, çdo 
proces vazhdon rrjedhën aktuale, pa ndonjë orientim strategjik apo 
objektiv afatgjatë. SNZHR e miratuar 3 vite më parë mbahet e pan-
dryshuar, megjithëse pjesa më e madhe e përmbajtjes së saj nuk 
është në përputhje me zhvillimet e fundit në kontekstin Europian. 
Nga ana tjetër, vazhdojmë të aplikojmë FZHR-në si një instrument 
financiar, por pa një  politikë ZHR që të mund të orientojë alokimin 
e tij. Ligji nga ana tjetër, miratohet dhe i nënshtrohet pajisjes me ak-
tet nënligjore përkatëse. Sigurisht, kostoja e këtij qëndrimi pasiv, i 
cili herë në herë bëhet reaktiv kur nevojat e jashtme e diktojnë këtë, 
mbetet e lartë dhe mund të ndikojë madje dhe në dëshirën e mirë 
për t`u  integruar ne BE.

Alternativa e dytë është zhvillimi paralelisht dhe në mënyrë të pa-
varur i të dy proceseve, ZHR i brendshëm dhe përgatitje për IPA 
III. është mëse e qartë se nisur nga kufizimet kohore, financiare 
dhe njerëzore, lind natyrshëm pyetja: a e kemi ne luksin ta mbajmë 
një alternativë të tillë? A është i qëndrueshëm në afatgjatë i gjithë 
sistemi? Sfidat janë të shumta dhe në fakt ngrenë pikëpyetje për 
qëndrueshmërinë afatgjatë të të gjithë sistemit:

•	 Për t`i shërbyer ZHR të brendshëm do të duhet të ngrihen 
institucione të reja, të krahasueshme në madhësi me ato që 
kërkohen për manaxhimin e IPA III (niveli i vlerësuar i burimeve 
njerëzore të nevojshme për strukturat e përshkruara në SNZHR 
është minimalisht 40 persona). Kjo është pothuajse e barabartë 
me ato që kërkon dhe struktura institucionale për IPA III.

•	 Konflikte të mundshme në vendosjen e prioriteteve dhe 
presione financiare do të lindin, ndërkohë që vëllimi i fondeve 
nga BE rritet dhe qëllimi i përdorimit të tyre zgjerohet. Konfliket 
pra ngrihen në dy dimensione. Së pari, ato lidhen me qasjen në 
procesin e manaxhimit dhe programimit. Megjithëse fondet 
IPA do jenë fillimisht të kufizuara, ato me kalimin e kohës do të 
rriten dhe do të ofrojnë më tepër mundësi për të adresuar edhe 
pabarazitë rajonale të brendshme të vendit. Ndërkohë ne do të 
kemi një sistem të brendshëm të destinuar për t`i trajtuar këto 
pabarazi. Konflikti lind në momentin kur të dyja sistemet mund 
të jenë duke bërë përpjekje paralele mbi të njëjtin prioritet, ose 
në rastin më të keq janë duke zbatuar qasje të ndryshme dhe 
konfliktuese për prioritetin në fjalë. Së dyti, konfliktet mund të 
jenë të një natyre financiare, çka do te thotë që ndërsa përpiqemi 
të mbështesim financiarisht sistemin e brendshëm për ZHR, 
presionet për të bashkëfinancuar fondet në rritje të IPA bëhen 
edhe më të forta. 

•	 Në kontekstin edhe të pikës paraardhësë është e domosdoshme 
të ruhet pavarësia ndërmjet ZHR të brendshëm dhe atij 
Europian. Ndryshe, ka rrezik për mbivendosje përpjekjesh, 
strukturash dhe financimesh, çka sjell inefiçienca të tepërta 
në sistem.  

Alternativa e tretë është konvergjenca e ZHR të brendshëm me IPA 
III dhe FS, dhe përshtatja graduale e FZHR, si i vetmi instrument 
konkret në skenë për të mundësuar këtë konvergjencë. Më pas, 
mbështetur në një eksperiencë të tillë, ndërtohet një politikë e 
rishikuar e ZHR. Pra, duke marrë si të mirëqena strukturat që kemi, 
pa qenë nevoja të ngrihen të reja, ashtu siç SNZHR rekomandon, 

dhe duke i bërë disa ndryshime FZHR-së,për ta përshtatur me 
kërkesat e BE-së krijohen kështu më shumë hapësira dhe vëmendje 
ndaj forcimit të kapaciteteve në nivel qendror, rajonal dhe lokal. Si 
fillim, përpjekja për ngritjen e një kuadri të ZHR do të financohet 
nga qeveria dhe në të ardhmen do të jetë në gjendje të mbështetet 
dhe nga IPA. Implikimet e kësaj alternative janë.

•	 Ndryshime të kufizuara në strukturën institucionale që 
lejojnë më tepër fokus në ndërtim kapacitetesh. Këto burime 
njerëzore do të duhet të fitojnë njohuri dhe eksperiencë qoftë 
me përdorimin e FZHR dhe procedurat e tij, qoftë edhe me 
aplikimet për projektet e financuara nga IPA III, për të cilat 
mungon sigurisht qartësia mbi procedurat e gjithashtu dhe 
eksperienca.

•	 Ruajtja e përgjegjësive manaxhuese dhe programuese në 
nivelin qendror, ndërkohë që NjqV kanë më tëpër përgjegjësi 
në manaxhim projektesh. Ky është realisht sistemi mbi të 
cilin funksionon IPA. Ndërkohë që trajnimi i NjqV në fushën 
e manaxhimit të projekteve do të adresojë dhe nevojat e 
brendshme të ZHR.  

•	 Ka një nevojë të ngutshme për të përvijuar qartësisht 
kompetencat e investimeve ndërmjet autoriteteve të ndryshme 
publike (qeveria qendrore, qarqet, bashkitë dhe komunat), 
duke evituar në këtë mënyrë konflikte të mundshme financimi, 
manaxhimi dhe programimi.

Kjo alternativë është një mundësi për të qenë më efiçientë me 
burimet e përdorura pa rrezikuar gjithashtu të humbim orientimin 
strategjik. I gjithë procesi do jetë një përpjekje e vazhdueshme për 
të ecur paralelisht me kërkesat e BE-së. Nëpërmjet një mekanizmi 
të vetëm do jetë e mundur të adresohen edhe nevojat e brendshme 
për ZHR edhe përgatitjet për IPA III.

IPA III dhe SNZHR  ndodhen mbi shina të ndryshme. Sidoqoftë, me 
kalimin e kohës ato mund të konvergjojnë me njëra- tjetrën. Sa më 
shpejt të merret vendimi, aq më e lehtë do jetë për proceset në vijim 

të rrjedhin në drejtimin e duhur. Instrumenti i FZHR mbetet mjeti 
potencial për t`u përdorur me qëllim realizimin e një konvergjence 
mes dy sistemeve. Disa ndryshime që janë të nevojshme t`i bëhen 
FZHR-së lidhen me: 

•	 Rishikimin e bazës në të cilin ai mbështetet, për ta zhvendosur 
nga fokusi aktual që ka fondi drejt projekteve, në drejtim të 
programeve të zhvillimit. Kjo do të mundësonte edhe një lidhje 
më të mirë të FZHR me Buxhetin Afatmesëm në nivel qendror 
dhe vendor.

•	 Vazhdimin e manaxhimit të FZHR në nivel qendror, por duke 
u lidhur vazhdimisht dhe në mënyrë sinergjike me strategjitë e 
zhvillimit në nivel qarku.

•	 Zhvillimi më tej i kritereve për ndarjen e FZHR sipas qarqeve 
dhe në përputhje me strategjitë përkatëse, pa harruar asistencën 
që u duhet ofruar nëpërmejt mekanizmave të dedikuara 
zonave të cilat janë në mungesë avantazhi.

Pas këtyre ndryshimeve FZHR bëhet me i gatshëm të bashkëfinancojë 
IPA III, dhe në një moment të dytë ai reformohet për t`u integruar 
dhe me FS. I gjithë ky proces ndihmon në konvergjimin e dy 
sistemeve, duke  fituar ndërkohë dhe eksperiencën e nevojshme në 
vitet e para me zbatimin e  FZHR-së.

Ka shumë mundësi që fondet e IPA III të vijnë brenda një periudhe 
jo më të gjatë se dy vjet, çka tregon qartë kohën e kufizuar që ka 
në dispozicion Shqipëria për të konvergjuar të dy sistemet. Situata 
bëhet vërtet e ngutshme edhe po t`i referohemi eksperiencave të 
vendeve të tjera, si Turqia apo Rumania, të cilat kanë humbur 
fondet që vijnë nga BE për shkak te mospërgatitjes dhe pamundësisë 
për bashkëfinancim. Në mënyrë që kjo të mos ndodhë, është e 
domosdoshme që instrumentet dhe fondet në Shqipëri të përdoren 
sa më shpejt me perspektivën e përafrimit të tyre me kërkesat e 
BE-së. 

Alternativa e zgjedhur përcakton edhe formën bazë të kornizës së 
rishikuar politike të ZHR. Njësoj të rëndësishme janë gjthashtu dhe 
vendimet lidhur me çështjet institucionale, manaxhuese, financiare 
dhe ligjore, të cilat do të konsultohen para formulimit të kuadrit të 
ZHR.

Në konkluzion, sido që të jetë, duke iu referuar dhe eksperiencave 
të vendeve të tjera, gjithçka varet nga progresi që Shqipëria do të 
bëjë në përpjekjet për ngritjen e kornizës institucionale bashkë me 
kapacitetet e nevojshme. Kjo kornizë do të tregojë aftësi në manax-
himin, programinin dhe zbatimin e mbështetjes financiare të BE-së, 
me qëllimin final thithjen e këtyre fondeve dhe përdorimin e tyre.

